
1 Pedr_(2)

1 Pedr 1:3-6 
3 Clod i Dduw a Thad ein Harglwydd Iesu Grist! Mae wedi bod mor drugarog aton ni. Mae’n ddechrau cwbl newydd! Dyn ni wedi cael ein geni unwaith eto! Ac am ei fod wedi codi Iesu Grist yn ôl yn fyw dyn ni’n edrych ymlaen yn hyderus i’r dyfodol. 4 Mae gan Dduw etifeddiaeth i’w rhannu gyda’i blant fydd byth yn darfod, nac yn difetha nac yn diflannu. Mae’n ei chadw ar eich cyfer chi yn y nefoedd! 5 Bydd y Duw nerthol yn eich amddiffyn chi nes byddwch chi'n cael eich achub yn derfynol, am eich bod chi'n credu ynddo. Bydd pawb yn gweld hynny’n digwydd pan fydd y foment olaf yn cyrraedd a’r byd yn dod i ben. 6 Felly gallwch fod yn llawen, er bod pethau’n anodd ar hyn o bryd, a’ch bod chi’n gorfod dioddef pob math o dreialon.
Yn yr adnodau blaenorol roedd Pedr wedi dweud llawer! Dangosodd bod ei awdurdod yn dod o Dduw; dwedodd mai nid y ddaear oedd cartref go iawn Cristnogion; soniodd am Dduw yn dewis credinwyr; am y Drindod; am weddi; am haelioni a heddwch Duw...WAW! 

Yn naturiol felly, moli Duw oedd y cam nesaf. “Clod i Dduw!” meddai Pedr! Er mwyn gwerthfawrogi Duw yn llawn rhaid deall sut bobl ydyn ni go iawn. Dydyn ni ddim yn berffaith – i ddweud y gwir dyn ni’n bell iawn o fod yn berffaith! Ond mae Duw yn berffaith a phur a glân, a drwy ei haelioni rhyfeddol dyn ni’n cael ail gyfle – mae’n cynnig bywyd cwbl newydd i bob un sy’n credu yn ei Fab Iesu Grist. 
Mae Pedr yn datgan y gallwn fod yn hyderus am fod Iesu Grist yn FYW! Dyma’r gwahaniaeth mawr rhwng Cristnogaeth a phob crefydd arall. Nid delw, na bedd, na phroffwyd marw ydy gwrthrych addoliad y Cristion, ond Iesu Grist byw. Oherwydd ei fod Ef wedi marw ar y groes un waith ac am byth dros bechodau’r byd, mae pob un sy’n credu ynddo yn cael bywyd newydd. Gall Cristnogion edrych ymlaen i’r dyfodol – hyd yn oed ar ôl marw – a hynny gyda hyder. 
Dydy Duw ddim yn newid – mae o’n ddigyfnewid. Felly hefyd ei addewidion, 

Mae gan Dduw etifeddiaeth i’w rhannu gyda’i blant fydd byth yn darfod, nac yn difetha nac yn diflannu.

Mae gan Gristnogion etifeddiaeth, rhodd gan Dduw y Tad, sydd ar gadw yn gwbl ddiogel yn y nefoedd. Beth sydd raid i Gristnogion ei wneud i gael yr etifeddiaeth yma?  Dim byd!  Dim ond credu fod Duw am ei rhoi iddyn nhw. Mae popeth wedi ei wneud drostyn nhw ar y groes. Gwaeddodd Iesu Grist, ‘Gorffennwyd’. Mae’r gwaith o achub pobl o afael y diafol a marwolaeth wedi ei orffen.  Dim ond credu hynny sydd raid.  Credu yn Nuw ydy braint y Cristion. 

Ar ddiwedd amser bydd pawb yn gweld drostynt eu hunain fod Iesu’n fyw, a bod cartref i Gristnogion wedi ei baratoi yn y nefoedd. 

Roedd Pedr yn gwybod fod y rhai fyddai’n darllen ei lythyr yn wynebu treialon ac erledigaeth. Gwaethygu wnaeth pethau, ac o dan arweiniad yr Ymerawdwr Rhufeinig Nero cafodd miloedd o Gristnogion eu lladd. Yn ôl traddodiad cafodd Pedr ei hun ei groeshoelio cyn i Nero farw yn 68 O.C. Mae’n amlwg o’r llythyr fod Pedr yn gweld bod yr erlid wedi cychwyn. Un peth oedd am ei wneud yn ei lythyr oedd annog a chalonogi ei ddarllenwyr.
6 Felly gallwch fod yn llawen, er bod pethau’n anodd ar hyn o bryd, a’ch bod chi’n gorfod dioddef pob math o dreialon.

Sut mae bod yn llawen pan mae amgylchiadau’n anodd?  Yn gyntaf mae angen gweddïo am help Duw. Wedyn mae angen pwyso ar addewidion Duw a’u credu nhw. Mae Duw yn ben ar bob peth ac mae’n gweld be sy’n digwydd i’w bobl. Duw sy’n anfon yr Ysbryd Glân i fyw yng nghalonnau’r rhai sy’n credu ynddo felly fydd Cristnogion byth ar eu pennau eu hunain. Rhaid cofio popeth mae Paul wedi ei ddysgu yn ei llythyr hyd yma – bod Iesu yn fyw, bod gan bob Cristion obaith byw, a bod yna gartref diogel yn cael ei baratoi i’r Cristion yn y nefoedd. 
Dydy hyn ddim yn newid y ffaith fod Cristnogion wedi gorfod dioddef, ac y byddan nhw’n dioddef eto. Dydy hyn ddim yn newid y ffaith fod bywyd yn gallu bod yn anodd, yn unig ac yn galed. Dydy hyn ddim yn newid y ffaith fod Cristnogion yn gallu teimlo’n wan, yn ofnus a blinedig. Ond, rhaid i Gristnogion beidio anobeithio, rhaid iddyn nhw ddal eu gafael yn y ffaith fod Iesu Grist yn fyw. Ei berthynas gyda Iesu Grist sy’n gwneud y Cristion yn llawen yn y pen draw – pan does dim byd arall ar ôl, bydd Crist yno yn aros amdano gyda breichiau agored. 
Mae'r gobaith hwn yn obaith sicr – mae fel angor i'n bywydau ni, yn gwbl ddiogel. Mae Iesu wedi mynd o’n blaenau ni, tu ôl i’r llen, i mewn i'r nefoedd, sef y cysegr mewnol lle mae Duw. 20 Ydy, mae Iesu wedi mynd i mewn yno ar ein rhan ni. (Hebreaid 6:19-20a)

